
PRAEFATIO EDITORVM VOLVMINIS II2 
CORPORIS INSCRIPTIONVM LATINARVM

Hoc Corporis volumine secundo, quod iterum edimus cuiusque nunc alia pars prodit, continentur inscrip-
tiones Latinae in paeninsula Hiberica repertae et eae, quas E. HÜBNER vol. II (1869) cum supplemento (1892)
et inscriptionibus Hispaniae Christianis (1871) cum supplemento (1900) et in voluminibus octavo nonoque
Ephemeridis epigraphicae (1899 et 1903) edidit, et eae, quae ab aliis postea publici iuris factae sunt, praeterea
numerus haud parvus titulorum sive ineditorum sive e manu scriptis nunc primum extractorum.

Centum sexaginta anni transierunt ex a. 1860, quo HÜBNER a TH. MOMMSEN missus inscriptionum Lati-
narum describendarum causa Hispaniam attigit, et plus quam saeculum elapsum est, postquam hic rei epi-
graphicae Hispanicae vere conditor d. 21 m. Febr. a. 1901 morte abreptus est. Non defuerunt, qui
supplementum huius voluminis alterum parare intenderent. Quorum princeps post mundi conflagrationem
priorem fuit L. WICKERT, qui a. 1928 et 1931 iussu Academiae Berolinensis itinera per paeninsulam suscepit
(cf. WICKERT, SBAW 1929, 54–60. 1931, 829–844), titulos nuper in lucem prolatos descripsit, notos correxit,
multa addidit, schedas complures prelo praeparavit. Sed mox in Hispania bellum civile accensum est, quo vix
composito mundus iterato incendio haustus et continuo Europa in duas partes hostiles divisa est. Academia
Berolinensis in parte urbis orientali relicta, in Hispania dominatus, tempora litteris infausta. Ipse WICKERT,
quamquam schedae, quas sibi paraverat, servatae erant, se pro annis officio iam non parem iudicavit. Aca-
demia igitur K. SCHUBRING rem mandavit, cum instantibus inde ab a. 1953 H. SCHLUNK, qui tum Instituto Ar-
chaeologico Germanico Matritensi praeerat, et H. NESSELHAUF denuo supplementi alterius vol. II componendi
consilium captum est. Unum virum solum cum ad hoc munus permagnum obeundum iam non sufficere pa-
teret, in Hispania J. M. DE NAVASCUÉS Y DE JUÁN curam inscriptionum congerendarum obtinuit et a Consejo
Superior de Investigaciones Científicas adiutus officium q. d. CECIL (Colaboración Española al CIL) con-
stituit; in Portugallia similia tractavit S. LAMBRINO. Sed deerant et res et vires; NAVASCUÉS a. 1975 obito perie-
runt ipsae schedae perfectae imaginesque photographicae collectae, quae publici iuris factae non fuissent.
Atque iam antea hic et illic in Hispania prodierant syllogae titulos sive regionum sive civitatium singularium
continentes, quales ediderant A. D’ORS Callaecam, F. DIEGO SANTOS Asturicam, C. VENY insularum Pityusa-
rum Baleariumque, S. MARINER BIGORRA Barcinonensem, G. ALFÖLDY Tarraconensem, et paulo post eius modi
syllogae augeri coeperunt in annos, partes singulae quidem omnes quovis honore dignae, sed partes, non sum-
ma, quae desiderabatur; nec anthologia, quam J. VIVES paravit primo ad alumnorum usum, deinde protulit
(ILER 1971/72), Corpus suppleri potuit; eiusdem quidem recensione inscriptionum Christianarum (ICERV
ed. altera 1969) illae IHC ab HÜBNER collectae admodum supervacaneae redditae sunt.

Talis erat rei epigraphicae Hispanicae condicio, cum a. 1978 M. KOCH, qui ipse titulos Carthaginis Novae
pertractabat, proposuit E. BUCHNER, qui tum Instituto Archaeologico Germanico Monacensi (Kommission
für Alte Geschichte und Epigraphik) praeerat, novam supplementi edendi rationem. Quin res urgeret, nemo
dubitabat. Mox colloquia complura habita inter feminas virosque Hispanos Portugallenses Germanos rei epi-
graphicae peritos; curatores operis statuti H. NESSELHAUF, J. M. BLÁZQUEZ, Comissão Portuguesa, G. AL-
FÖLDY, M. WÖRRLE; pecunia petita a Deutsche Forschungsgemeinschaft et praestita; paeninsula omnis
provinciatim divisa inter trium imprimis nationum socios (adiuvant enim praeterea socii Francogalli Ameri-
canusque), qui titulos notos ipsi conferrent, novos quaererent; moderator operis dictus A. U. STYLOW, qui a.
1981 in Instituto Archaeologico Germanico Matritensi titulos editos omnes congerere et in chartothecae or-
dinem redigere inciperet. Sed annis volventibus intellegebamus supplementum rei propositae non sufficere.
Nam quod initio videbatur non plus quam 7000 inscriptionum edenda esse, quarum circ. 3000 ab HÜBNER
prolatas corrigendas, ceteras addendas, supplementumque octo annis post publici iuris fieri posse, id fefellit;
succrescebat enim addendi supplendi corrigendi materia tanta (hodie plus quam 25000 titulorum novimus
contra circ. 6500 ab HÜBNER editos), ut a. 1984 statuerimus desideriis investigatorum antiquitatis satisfieri
non posse nisi volumine denuo edendo (cf. A. U. STYLOW, Madrider Mitteilungen 36, 1995,17–25). Cuius
partes singulae nobis, quibus schedae sociorum in Latinam linguam convertendae erant, in nostra quaque
sede prelo praeparari posse videbantur; moderator igitur a. 1986 cum chartotheca in Institutum Monacense
rediit. Editio autem diutius producebatur, non minime quia ipso novo volumine praeparando studia epi-
graphica incrementum ceperunt in Hispania, pervestigantur loca remotiora ad titulos quaerendos, augescit in
diem numerus ephemeridum Hispanarum, quibus tituli proferuntur explanantur corriguntur. Quas totas
reperire excutereque cum operosum est in Hispania, tum peregre fieri nequit; qua de causa chartotheca in

Hispaniam reducenda fuit. Sedem primum praebuit universitas vera Complutensis (Universidad de Alcalá),
ubi a. 1997 renovatum est Corporis studium (Centro CIL II). Ibidem servatur chartotheca usque ad a. 2007
confecta. 

De ratione edendi

Recepimus in hoc volumen titulos Latinos omnes in paeninsula Hiberica ortos ex quo tempore Romani
illuc pervenerunt usque ad a. 711 p. C. n. omissis frustulis, quibus minus duabus litteris servantur, omissis
miliariis, quae vol. XVII Corporis edenda sunt et hic regestorum modo in praefationibus civitatibus contri-
butis tantum memorantur, omissa quoque instrumenti domestici parte maiore, scil. titulis sigillo massis plum-
beis et vasculis et horum similibus impressis, quos haud semper in Hispania factos esse constat quique in
corporibus propriis editi edendive sunt. Sed inclusimus, qui stilo scariphati nobis innotuerunt, et lapides titu-
lorum evanidorum. In dubio pro momento tituli iudicavimus.

Tanta inscriptionum copia, cum neque uno tempore neque uno volumine proferri possit, per conventus
iuridicos eas edemus servato ordine ab HÜBNER instituto et unoquoque conventu nota numeri distincto, inde
ab 1 (conv. Pacensi) usque ad 14 (conv. Tarraconensem). Tituli unius conventus aut una voluminis fasciculo
aut, si multitudo postulabit, pluribus edentur aut, si pauci sunt, una cum eis conventus alterius. In conventu
tituli renovato ordine numerantur ita, ut unusquisque tribus numeri notis accurate definiatur, scil. voluminis
(II2) et conventus et sua propria, exempli causa huius partis tit. n. II2/13, 255.

In conventibus titulos disposuimus secundum civitatium antiquarum territoria limitibus, ubi desunt fon-
tes, constitutis, ut optimi aut saltem probabiles nobis visi sunt. Qua in re ab HÜBNER saepius discessimus, par-
tim quod ex titulis aliisve antiquitatis reliquiis repertis novas civitates cognovimus, partim quod in
conventibus civitatibusque delimitandis alteram rationem secuti sumus. In territoriis primum laudantur tituli
oppidi ipsius suburbiique, deinde ei in agro reperti locis ex septentrione per orientem et meridiem usque ad
occidentem enumeratis. Ubi oppidi situs ignoratur, ordinem enumerationis e re et locorum natura definivi-
mus. In titulis unius loci – sive oppidi sive agri –  disponendis ordinem Corporis solitum observavimus inci-
pientes ab instrumentis populi Romani et titulis sacris usque ad eos incerti generis et instrumenti domestici;
si plurimi sunt, genera praescriptionibus interiectis distinximus. In fine suo ordine dispositi sunt tituli Chri-
stiani usque ad regni Visigotharum occasum confecti.

Unusquisque conventuum habet praefationem suam et suum auctorum operumque laudatorum con-
spectum neque volumine absoluto erit conspectus auctorum generalis. De vita operibusque auctorum anti-
quiorum pauca tantum disseruimus ad HÜBNER remittentes. In fine conventus adiecti sunt indices minus
quidem pleni quam in Corpore soliti (desunt imprimis indices grammatici et notabiliorum variorum), quia
toto opere confecto indices generales parabimus. In fine conventus praeterea invenies tabulas geographicas,
quae continent civitates locosque omnes fere memoratos cum antiquos tum recentiores. In fasciculis singulis
accedunt tabellae synopticae, quibus corporibus operibusve similibus tituli prius editi sunt, necnon indices
nominum locorumque, et urbium notabiliorum ichonographiae. 

Civitati praefixus est conspectus capitum paginarum notarumque numerorum vol. II, IHC, EE, quibus ci-
vitas haec eiusque tituli tractati sunt. In praefationibus civitatium agitur de earum nomine, testimoniis anti-
quis, situ, finibus, viis, constitutione, reliquiis, artius quidem quam in eis ab HÜBNER compositis, cui saepius
primo de eis rebus agendum erat. Accedunt titulorum formae, lapidum genera, formulae rationesque, quibus
usi titulos suo tempori assignavimus. In fine enumerantur magistratus civitatium in nummis si sunt memorati,
deinde tituli Graeci, miliaria, postremum tituli falsi et alieni (alienos dicimus titulos eos, qui aut aliunde in
eam civitatem apportati sunt aut male eius civitatis putantur) asterisco notae numeri adiecto distincti. 

Litteris autem, quae notis numerorum adiectae sunt, significantur cursivis (exempli causa 133 a. b) aut
partes aut exemplaria diversa unius tituli, rectis tituli, cum liber sub prelo esset, inter alios interiecti (ita ut
tit. n. 133a sit titulus inter tit. n. 133 et 134 interiectus), ne ordo prorsus immutaretur. Duplici nota numeri
(n. 133/34) designantur, ne lacuna fieret, tituli, post quos aliqua de causa excidit titulus alius.

In titulorum singulorum praefationibus curam quam maximam dedimus formae generi mensuris orna-
mentis lapidum accurate describendis, diligenterque rettulimus, quae de locis, ubi primum visi, et de modo,
quo reperti sunt, indagavimus. In fine praefationis nominantur, qui descripserunt et qui imagines photo-
graphicas sumpserunt. Mensurae lapidum et litterarum, si notis numeri nude positis redduntur, sunt centime-
trorum. In monumentis describendis indicantur mensurae prima altitudinis, secunda latitudinis, tertia
crassitudinis; quae mensurae si lapide hodie fracto recisove minores sunt antiquis, uncis rotundis inclusae
sunt. In aris et basibus statuarum corona crepidineque praeditis plerumque mensurae laudantur maxima et
minima linea obliqua interposita, exempli causa 110 × (45)/40 × 60/40. Litterarum altitudo nisi per versum
titulumve totum aequalis est, notatur ita: inter notas numeri altitudines maximam et minimam indicantes po-
nitur linea obliqua, si altitudines litterarum versus unius vel versuum omnium inter fines harum mensurarum

variant, exempli causa 3/4; inter notas numeri altitudines minimam et maximam vel maximam et minimam
indicantes ponitur linea librata, si altitudines litterarum a versu primo ad ultimum accrescunt vel decrescunt,
exempli causa 3–4 vel 7–5. Area titulo inscribendo destinata si est quodam modo definita, mensurae eius in-
dicantur prior altitudinis, altera latitudinis et id eodem modo quo monumenti mensurae.

In exemplis titulorum edendis divisionem versuum antiquam servavimus eamque restituimus, ut potuimus
in deperditis, ubi non traditur; ut facilius legerentur, compendia solvimus. De genetivo singulari nominum
vocabulorumque in -ius vel -ium desinentium hanc rationem in compendiis solvendis secuti sumus: In prae-
nominibus semper scripsimus -i, exempli causa P(ubli), in ceteris -ii, nisi tituli ipsius usu inducti sumus, ut
formam breviorem praeferremus; numquam supplevimus -i(i). Veniam speramus nobis datum iri, quod com-
pendia C. et Cn. solvimus in C(aius) et Cn(aeus) pro ⸦Gaius⸧ et ⸦Gnaeus⸧, nam eo modo formas varias C./
G. et Cn./Gn., quae leguntur in titulis, cum facilius tum brevius indicari licebat. Notae explicantur in fine
post conspectum auctorum.

In bibliographia titulorum laudavimus editionem mentionemve principem, deinde corpora inscriptionum
sive geographica sive thematica, praeterea auctores, qui de locis, ubi tituli inventi vel conservati essent, et de
textu constituendo emendando illustrando aliquid scripserunt omissis quidem in universum eis, qui repetive-
runt tantum. Qui auctores ex aliis pendunt, eorum nomina locique uncis rotundis includuntur. Ut ingentem
illam librorum et manu scriptorum et impressorum copiam, quibus HÜBNER ad titulos Hispaniae edendos usus
est, denuo totam conferremus, fieri non potuit, nam alia difficillima sunt aditu, alia latent, alia perierunt, ne-
que vires sufficiebant neque tempus. Labor sane fuit utilissimus; quod ut credamus, nobis causa est numerus
antiquiorum haud parvus iterum recensitus: Crebrae sunt imagines delineatae, memorantur de forma genere
ornamentis mensuris lapidum, de locis unde prodierunt, de fatis eorum multa, quae saeculum XIX sprevit ut
parvi momenti. Praeterea in bibliothecis archivisque indagantes complura manu scripta invenimus, quae
HÜBNER sive omnino ignoravit ut illud a CARBONELL paratum, quo antiquius ex Hispania non novimus, vel
illud CATTANEO dictum ab HÜBNER, quod re vera DÍAZ RIVAS descripsit ex FERNÁNDEZ FRANCO, sive iniuria leve
habuit ut illud PADILLA sive veloci oculo tantum percurrit ut codicem Valentinum. Totam illam copiam auc-
torum ab HÜBNER auxiliisque eius excussorum in unoquoque titulo iterare supervacaneum atque inutile visum
est, imprimis in titulis servatis lectionis clarae, sed etiam in perditis, quarum lectio dubia non est. Quam ob
rem auctores ab HÜBNER laudatos saepius sub nomine “ANTIQUIORUM” complexi sumus vel singulos tantum
laudavimus et lectorem rogamus, ut de eis apud HÜBNER certiorem se faciat; addidimus quidem auctores an-
tiquiores complures antea non adhibitos. In titulis perditis verum, qui alii ab aliis descripti sint, lectiones va-
riae more solito in apparatu critico recensendae et auctores principales in bibliographia laudandi erant.
Errores typothetarum et auctorum ab aliis pendentium in universum non correximus.

Cum omnium fere titulorum, qui servantur, imagines photographicas et complurium perditorum imagines
delineatas proferamus, a litterarum formis accuratius describendis et a reliqua re palaeographica nos absti-
nuimus, nisi res postulabat. Aequaliter in commentariis ea tantum illustravimus, quae lector haud facile ex
indicibus discat. E contrario enisi sumus contendimusque, ut titulis adscriberemus tempus, quo ortos esse exi-
stimavimus. In fine cuiusque schedae epigraphicae litteris initialibus indicantur, qui huic volumini edendo ti-
tulum descripserunt textumve constituerunt explanaverunt. Qui edimus, sive schedas sociorum probatas
Latine reddidimus sive ipsi descripsimus.

Restat officium et debitum et gratum, ut fautores hic memoremus H. NESSELHAUF (†), E. BUCHNER (†), H.
SCHUBART, M. WÖRRLE, T. ULBERT, D. MARZOLI, CH. SCHULER, qui sedibus Instituti Archaeologici Germanici
Monacensi et Matritensi praefuerunt praesunt et huic operi adiumentum chartothecaeque locum praebue-
runt, ex institutionibus imprimis Deutsche Forschungsgemeinschaft, sine cuius opibus auxilioque hoc opus
institui non potuit, et Universidad de Alcalá, quae opus tectis ac sedibus hospitaliter recepit, et Real Academia
de la Historia, ubi magna ex parte manu scripta epigraphica Hispanica servantur. Quibus et permultis insti-
tutionibus universitatibusque tam Germanicis quam Hibericis gratias maximas agimus. Merito recordamur
grato animo et doctorum iuvenum, qui Matriti et Monachii chartothecam paraverunt auxerunt et qui ephe-
meridi Hispaniae Epigraphicae operam dederunt, et sociorum Academiae Berolinensis, praecipue M. G.
SCHMIDT et V. WEBER et G. F. CHIAI et M. HEIL et C. CAMPEDELLI, qui scripta nostra diligentissime correxerunt
et edenda curaverunt.

